
Panduranga Stotram 1

పాణ్డురఙ్గస్తోత్రమ్    ౧

(ప్రథమం )
(అనుష్టుబ్  వృత్తమ్)

ప్రసాదం  కామయే నిత్యం (౧)సమదం పాణ్డురఙ్గజం   ।
నచోచ్చైఃశ్రవసం   నిత్యం సమదం పాణ్డురం  గజమ్ ॥ ౧॥
వన్దే నిజయశఃపాననిష్ఠం  తం స్వరసాదరం(౨) ।
(౩)శుద్ధప్రేమ్ణామిష్టకాయాం     తిష్ఠన్తం   స్వరసాదరమ్ ॥ ౨॥
పాణ్డురఙ్గం   సకృన్నత్వా కలినా మలినా అపి ।
భవన్తి భావుకా భాస్వదుచయః(౪)శుచయః సదా ॥ ౩॥
సంసృతౌ కలికాలే యః సదరః (౫) సదరస్తుతేః(౬) ।
విఠ్ఠలాదభయం  ప్రాప్తః   కరుణావరుణాలయాత్ ॥ ౪॥
యఞ్చేతః పాణ్డురఙ్గస్య   సదా చరణసాదరమ్ ।
తం(౭) సన్తం నాన్యమూచుర్జ్ఞాః  సదాచరణసాదరమ్ ॥ ౫॥
విఠ్ఠలేతి  జపేన్నామ పాణ్డురఙ్గస్య   యః సదా ।
కృపాకటాక్షా న విభోరన్త్యజం తం త్యజన్త్యహో ॥ ౬॥
యః పిబత్యసకృన్నామ ప్రభోర్భవగదార్దితః   ।
హ్రేపయత్యమృత (౮) కిం న స కలౌ సకలౌషధమ్ ॥ ౭॥
మోచితాః పాణ్డురఙ్గేణ   పతితా అతితాపతః ।
అయమేవ కలౌ కీర్త్యా నిజయా విజయావహః ॥ ౮॥
నామ్నా యః పాతి యమలం(౯)నామ్నాయః స్తోతుమీశ్వరమ్(౯) ।
యశసా యస్య సద్వృన్దం  సమహం(౧౦) తమహం భజే ॥ ౯॥
వైరస్యదర్శినా  స్వర్గే కలౌ వైరస్య  కారిణా ।
యశసాస్య ప్రభోస్తీర్థే  సజ్జనా  మజ్జనాలసాః  ॥ ౧౦॥
(౧౧) వదన్తి విఠ్ఠలం  విజ్ఞా జడేభ్యోఽప్యతిదుర్లభా  ।

పాణ్డురఙ్గస్తోత్రమ్    ౧

యా దీయతే ప్రభో ! భక్తవశ!సా యశసా తవ ॥ ౧౧॥
బ్రాహ్మణాః  క్షత్రియా  వైశ్యాః  శూద్రా యేఽన్యేఽపి సఙ్కరాః ।
రఙ్కరాజముఖాః సర్వే కృతాః శ్రీశేన  శఙ్కరాః ॥ ౧౨॥
పూర్వం ప్రయాసేనావిద్యావినాశమలభన్  జనాః ।
అద్య నామ్నా ప్రభోః  కష్టం  వినాశమలభం జనాః ॥ ౧౩॥
పాణ్డురఙ్గపురం   మోహో (౧౨) వదత్యత్రత్యమానసే  ।
కథం తిష్ఠామి  విజయే హన్త తేఽహం తతే సతి ॥ ౧౪॥
నామసఙ్కీర్తనప్రాయం  పాణ్డురఙ్గపురం   వినా ।
భ్రమమ్భవతి  మేదిన్యాం పరితోఽపారతోషభాక్ ॥ ౧౫॥
పాణ్డురఙ్గపురే   పీతప్రభునామయశఃసుధాః  ।
బుధాః స్మరన్తి న స్వర్గ రష్టచక్రగదాయుధాః   ॥ ౧౬॥
తీర్థాన్యాయాతి  సర్వాణి దైవతాన్యుస్సుకాని  యత్ ।
ద్రష్టుం   భగవతః కో న చత్వరం సత్వరం వ్రజేత్  ? ॥ ౧౭॥
పాణ్డురఙ్గపురం   ప్రాప్య  సర్వో నా (౧౩) రదతి స్ఫుటమ్ ।
హరినామయశోగాననిరతోఽవిరతోత్సవః ॥ ౧౮॥
పాణ్డురఙ్గపురం   సన్తో భూవైకుణ్ఠం   వదస్యహో! ।
ఏతత్తు సర్వసులభం కులభఞ్జనమంహసామ్ (౧౪) ॥ ౧౯॥
ప్రవర్తితేన   పరమామృతసత్రేణ  సర్వదా ।
పుణ్డరీకేణ  సర్వోఽపి సత్రపః (౧౫) సత్రపః (౧౬) కృతః ॥ ౨౦॥
పుణ్డరీకేణ  సర్వార్యైః  సత్కృతం సత్కృతం తథా ।
బ్రహ్మాణ్డేత్ర   న కేనాపి కవినా భవినాఽమలమ్(౧౭) ॥ ౨౧॥
అమునా యమునారోధః పూర్వం భీమరథీతటం ।
పశ్చాదలఙ్కృత గోపచ్ఛద్మానా పద్మానాభినా(౧౮) ॥ ౨౨॥
దయాలునా భగవతా పాణ్డురఙ్గేణ   బన్ధునా  ।
దీనా హీనా నిజగతిం గమితా అమితా జనాః ॥ ౨౩॥
పాణ్డురఙ్గః   ప్రభుభక్తబహుమానవశంవదః  ।
బిభర్తి భర్తా జగతాం శిరసాతిరసాచ్ఛివమ్(౧౯) ॥ ౨౪॥

పాణ్డురఙ్గస్తోత్రమ్    ౧

శ‍ృణ్వత్రభఙ్గాననిశం   తృప్తో నాద్యాపి విఠ్ఠలః  ।
కథం హరన్తు న సతాముక్తయో ముక్తయోగినః(౨౦) ॥ ౨౫॥
ధీః శ్రియం  జనతా భక్తౌ తామసీమాముదారతాం(౨౧) ।
జానాత్వచ్ఛా(౨౨) ప్రభోర్వేత్తి  తామసీమాముదారతామ్ ॥ ౨౬॥
మధుపా అప్సు రాజీవం,సురా జీవం(౨౩)యథా దివి ।
ఉపాసతే తథా సన్తం పాణ్డురఙ్గపురే   జనాః ॥ ౨౭॥
పాణ్డురఙ్గపురస్థా   యే జీవన్ముక్తా హి తేఽఖిలాః ।
యత్ప్రభూక్తిః స్వతీర్థాప్తమజ్జనా    మజ్జనా (౨౪) ఇతి ॥ ౨౮॥
మజ్జనం  చన్ద్రభాగాయాం ,పాణ్డురఙ్గస్య   దర్శనమ్ ।
కీర్తనశ్రవణం  యస్య స (౨౫)మహాసమహా భవే ॥ ౨౯॥
తీర్థ క్షేత్రం  పాణ్డురఙ్గో  నామసఙ్కీర్తనం కలౌ ।
మలౌధహృత్స్వమహసా సహసా రచితేంఽజలౌ ॥ ౩౦॥
విదా(౨౬)జ్ఞానేన  ఠాన్ శూన్యాన్ లాతి గృహ్ణాతి  విఠ్ఠల  ।
నిరుక్తమిదమస్మాకం చరమం పరమం బలమ్ ॥ ౩౧॥
జడోద్ధారయశోగ్రన్థగ్రహహ్రీతసుమేధసే      ।
నమో భగవతే తస్మై  పాణ్డురఙ్గాయ   వేధసే ॥ ౩౨॥
నమోఽస్తు పితృభక్తాయ పుణ్డరీకాయ  సాధవే ।
జడోద్ధారవ్రతం   పుణ్యప్రభావాద్యస్య  మాధవే ॥ ౩౩॥
జ్ఞానదేవైకనాథాద్యా   నామదేవాదయోఽపరే ।
తేభ్యో నమోఽస్తు యైర్భక్తయా   రాఞ్జితోఽరం  జితోఽజితః(౨౭) ॥ ౩౪॥
ఇతి శ్రీరామనన్దనమయూరేశ్వరకృతం   పాణ్డురఙ్గస్తోత్రం    సమ్పూర్ణమ్  ।
టిప్పణి
౧। సమదం శమదమ్ ।
౨। స్వే ఆత్మనియో రసస్తస్మిన్నాదరో యస్య తమ్ ।
౩। స్వరే,శుద్ధప్రేమ్ణా   గానే సాదరమ్ ।
౪। భాస్వద్రుచయః  సూర్యకాన్తయః ।
౫। దరేణ భీత్యా సహితః ।
౬। సద్భిః అరం ప్రభూతం  స్తుతిర్యస్య తస్మాత్ ।

౭। జ్ఞాః  పణ్డితాస్తం  సన్తం  సదాచరణే సాదరం నాన్యమూచురిత్యన్వయః ।
౮। అమృతం సః పురుషః కలౌ సకలౌషధం శుణ్ఠీం  న హ్రేపయతి  కిం ? ఇత్యన్వయః ।
౯। యమీశ్వరం స్తోతుమామ్నాయో నాలమిత్యన్వయః ।
౧౦। సానన్దమ్  ।
౧౧। విజ్ఞాః  పణ్డితా  విఠ్ఠలం  వదన్తి । హే భక్తవశ ! అతిదుర్లభా  యా ముక్తిర్జడేభ్యోఽపి
దీయతే సా న త్వయా కిన్తు తవ యశసా యశోగానేనేత్యన్వయః ।
౧౨। అత్రత్యమానసే  వర్తమానో మోహః పాణ్డురఙ్గపురం   వదతి । హన్తేతి ఖేదే ।
స్వయోత్యధ్యాహార్యమ్ । త్వయి తతే సతి సర్వత్ర ప్రథితయశసి  సతి అహం తే తవ
విజయే కథం తిష్ఠామి  । త్వాం విజేధ్యే ఇత్యర్థః  ।
౧౩। రదతి విదీర్ణో భవతి । ద్రవీభవతీత్యర్థః   ।
౧౪। పాపానామ్ ।
౧౫। సత్రపో  దేవః । దేవలోక ఇత్యర్థః  ।
౧౬। లజ్జాన్వితః  ।
౧౭। భవః సంసారోఽస్త్వస్వ తేన । సంసారిణేత్యర్థః  ।
౧౮। పచనాభినా పద్మనాభేన విష్ణునేతి  యావత్ ।
౧౯। అతిరసాత్ప్రేమ్ణోఽతిశయేన  ।
౨౦। ముక్తాశ్చ యోగినశ్చ తాన్ ।
౨౧। అసీమామమర్యాదామ్ ।
౨౨। అచ్ఛా నిర్మలైవ  ధీస్తాం,అసీమామ్, ఉదారతాం వేత్తీతి యోజనా ।
౨౩। బృహస్పతిమ్ ।
౨౪। మమ జనాః మద్భక్తాః ।
౨౫। అతితేజస్వీ ।
౨౬। ఇయం విఠ్ఠలశబ్దస్య   నిరుక్తిః ।
౨౭। అత్ర కవిమాతృకాయామపి సమాప్తిద్యోతకో। లేఖో న దృశ్యతే ।

